
MILLIY KOMPANIYALARNI 
BAYNALMILALLASHUV BOSQICHLARI VA 
XALQARO KORPORATIV BIRLASHUVLAR 
(M&A) STRATEGIYASINI TAKOMILLASHTIRISH
Shokirov Shoxruxmirzo Baxtiyorjon o‘g‘li	
Andijon davlat texnika instituti
“Menejment” kafedrasi assistenti

Annotatsiya: Ushbu maqolada xalqaro kompaniyalar va transmilliy korporatsiyalarning (TMK) zamonaviy 
global iqtisodiyotdagi oʻrni, ularning anʼanaviy monopolistik birlashmalardan (kartel, sindikat, trest) farqli 
jihatlari tahlil qilinadi. Milliy kompaniyalarning xalqaro darajaga koʻtarilishini ragʻbatlantiruvchi asosiy iqtisodiy 
omillar, tashqi iqtisodiy faoliyatning evolyutsion bosqichlari (bir martalik bitimlardan to TMK shakllanishigacha) 
va Oʻzbekiston Respublikasining xalqaro shartnomalarni tartibga solishdagi institutsional tizimi yoritilgan. 
Shuningdek, kompaniyalarning qoʻshilishi strategiyalari va transmilliylashuv indeksini hisoblash metodologiyasi 
amaliy jihatdan asoslab berilgan.

Kalit soʻzlar: xalqaro kompaniya, transmilliy korporatsiya, kontsern, toʻgʻridan-toʻgʻri xorijiy investitsiyalar, 
konsortsium, qoʻshma korxona, transmilliylashuv indeksi.

Аннотация: В статье анализируются эволюционные этапы выхода национальных компаний 
на международные рынки и процессы их интернационализации. Системно освещен путь развития 
предприятий от простых экспортно-импортных сделок до долгосрочных контрактов, консорциумов, 
совместных предприятий и транснациональных корпораций (ТНК). Также изучены особенности 
стратегий международных корпоративных слияний и поглощений (M&A), показатели их эффективности 
и институциональная система Республики Узбекистан по регулированию международных 
договорно-правовых отношений. В заключении статьи представлена методология оценки индекса 
транснационализации компаний.

Ключевые слова: интернационализация, международная компания, транснациональная 
корпорация, консорциум, совместное предприятие, слияния и поглощения (M&A), эффективность, 
индекс.

Abstract: Article analyzes the evolutionary stages of national companies entering international markets 
and the processes of their internationalization. The development path of enterprises from simple export-
import transactions to long-term contracts, consortia, joint ventures, and multinational corporations (MNCs) is 
systematically highlighted. Furthermore, the specific features of international corporate mergers and acquisitions 
(M&A) strategies, their performance indicators, and the institutional system of the Republic of Uzbekistan for 
regulating international legal relations are studied. The article concludes with a methodology for assessing the 
transnationalization index of companies.

Keywords: internationalization, international company, multinational corporation, consortium, joint venture, 
mergers and acquisitions (M&A), efficiency, transnationalization index.

K I R I S H
Jahon iqtisodiyotining globallashuvi va xalqaro mehnat taqsimotining chuqurlashuvi sharoitida transmilliy 

korporatsiyalar (TMKlar) xalqaro iqtisodiy munosabatlarning eng muhim subyektlaridan biriga aylandi. Kapital, 
texnologiya va innovatsiyalarning davlatlar o‘rtasida erkin harakatlanishi korxonalarning milliy bozorlar 
doirasidan chiqib, xalqaro miqyosda faoliyat yuritishiga keng imkoniyat yaratmoqda. Natijada yirik kompaniyalar 
o‘z faoliyatini diversifikatsiya qilish, yangi bozorlarga kirish, ishlab chiqarish xarajatlarini optimallashtirish hamda 
raqobatbardoshlikni oshirish maqsadida transmilliylashuv strategiyalarini faol qo‘llamoqda.

Bugungi kunda TMKlar jahon yalpi ichki mahsuloti, xalqaro savdo va to‘g‘ridan-to‘g‘ri xorijiy investitsiyalar 
oqimining muhim qismini nazorat qilmoqda. Ularning faoliyati nafaqat iqtisodiy samaradorlikni oshirish, balki 

texnologiyalar transferi, yangi ish o‘rinlarini yaratish va xalqaro ishlab chiqarish zanjirlarini shakllantirish 
orqali mamlakatlar iqtisodiy rivojlanishiga ham sezilarli ta’sir ko‘rsatmoqda. Shu bilan birga, transmilliy 
korporatsiyalarning shakllanish mexanizmlari, xalqaro faoliyatni tashkil etish usullari hamda transmilliylashuv 
darajasini baholash masalalari iqtisodiy fanlarda dolzarb tadqiqot yo‘nalishlaridan biri hisoblanadi.

O‘zbekiston Respublikasida ham iqtisodiyotni liberallashtirish, investitsiya muhitini yaxshilash va xalqaro 
iqtisodiy integratsiyani chuqurlashtirish bo‘yicha amalga oshirilayotgan islohotlar mahalliy kompaniyalarning 
global bozorlardagi ishtirokini kengaytirishni talab etmoqda. Shu sababli transmilliy korporatsiyalarning 
rivojlanish xususiyatlari, ularning tashkil etilish bosqichlari hamda xalqaro iqtisodiy hamkorlikni huquqiy tartibga 
solish mexanizmlarini o‘rganish muhim ilmiy va amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Transmilliy korporatsiyalar va xalqaro kompaniyalar faoliyatini ilmiy jihatdan o‘rganish XX asrning ikkinchi 

yarmidan boshlab xalqaro iqtisodiyot nazariyasining muhim yo‘nalishlaridan biriga aylandi. Mazkur masala 
bo‘yicha dastlabki fundamental tadqiqotlar amerikalik iqtisodchi Stephen Hymer tomonidan amalga oshirilgan. 
U xorijiy investitsiyalar oqimini izohlashda kompaniyalarning monopolistik ustunliklari mavjudligini asoslab 
berdi hamda transmilliy korporatsiyalarning shakllanishini bozor nomukammalliklari bilan bog‘ladi. Hymerning 
fikricha, kompaniyalar xalqaro bozorlarda muvaffaqiyatli faoliyat yuritishi uchun mahalliy firmalarga nisbatan 
ma’lum ustunliklarga ega bo‘lishi zarur.

Raymond Vernon tomonidan ishlab chiqilgan mahsulotning hayotiy sikli nazariyasi xalqaro ishlab 
chiqarishning geografik siljishini tushuntirishga xizmat qildi. Olimning ta’kidlashicha, yangi mahsulotlar dastlab 
rivojlangan mamlakatlarda yaratiladi, keyinchalik ishlab chiqarish xarajatlarini kamaytirish maqsadida boshqa 
mamlakatlarga ko‘chiriladi. Ushbu yondashuv transmilliy korporatsiyalar tomonidan ishlab chiqarish quvvatlarini 
xalqaro miqyosda joylashtirish mexanizmlarini tushuntirib beradi.

John H. Dunning tomonidan ilgari surilgan eklektik paradigma yoki OLI modeli transmilliy korporatsiyalar 
nazariyasining eng keng tarqalgan konsepsiyalaridan biri hisoblanadi. Unga ko‘ra, kompaniyaning xalqaro 
faoliyatga kirishishi mulkiy ustunliklar (Ownership), joylashuv afzalliklari (Location) va internallashtirish afzalliklari 
(Internalization) mavjud bo‘lgandagina iqtisodiy jihatdan maqsadga muvofiq bo‘ladi. Dunning konsepsiyasi 
hozirgi kunda ham xalqaro biznes tadqiqotlarida metodologik asos sifatida qo‘llanib kelinmoqda.

Peter J. Buckley va Mark Casson internallashtirish nazariyasini rivojlantirib, transmilliy korporatsiyalar 
faoliyatining asosiy maqsadi bozor tranzaksiya xarajatlarini kamaytirish ekanligini asoslab berdilar. Ularning 
tadqiqotlarida kompaniyalar ayrim operatsiyalarni tashqi bozorga topshirish o‘rniga korporatsiya ichida amalga 
oshirish orqali samaradorlikka erishishi ko‘rsatib berilgan.

Sanjaya Lall transmilliy korporatsiyalarning rivojlanayotgan mamlakatlar iqtisodiyotiga ta’sirini tadqiq qilib, 
xorijiy investitsiyalar texnologik transfer, innovatsiyalar va inson kapitalining rivojlanishiga ijobiy ta’sir ko‘rsatishini 
qayd etgan. Shu bilan birga, olim mahalliy korxonalarning raqobatbardoshligi va texnologik salohiyati yetarli 
bo‘lmagan sharoitda TMKlar ustun mavqega ega bo‘lib qolishi mumkinligini ta’kidlagan.

UNCTAD ekspertlari tomonidan olib borilgan tadqiqotlarda transmilliy korporatsiyalar global ishlab chiqarish 
zanjirlarining asosiy ishtirokchilari sifatida baholanadi. Ularning hisobotlarida transmilliylashuv darajasini 
baholash uchun xorijiy aktivlar, xorijiy savdo hajmi va xorijdagi xodimlar ulushiga asoslangan Transmilliylashuv 
indeksi keng qo‘llanilishi ko‘rsatib o‘tilgan.

So‘nggi yillarda Alan M. Rugman va John Cantwell tomonidan olib borilgan tadqiqotlarda transmilliy 
korporatsiyalar faoliyatining innovatsion rivojlanish, ilmiy-tadqiqot faoliyati hamda global qiymat zanjirlari bilan 
bog‘liq jihatlari chuqur tahlil qilingan. Ularning ilmiy ishlari zamonaviy TMKlarning xalqaro raqobatbardoshlikni 
shakllantirishdagi rolini yoritib beradi.

T A D Q I Q O T  M E T O D O L O G I YA S I
Tadqiqotda ma’lumotlar xalqaro tashkilotlar, xususan, UNCTAD, Jahon banki va ilmiy adabiyotlar 

manbalaridan yig‘ildi. Olingan ma’lumotlar qiyosiy tahlil, tizimli yondashuv hamda statistik tahlil usullari 
asosida qayta ishlanib, transmilliy korporatsiyalarning rivojlanish omillari, xalqaro faoliyat mexanizmlari va 
transmilliylashuv darajasini tavsiflovchi ko‘rsatkichlar o‘rganildi. Shuningdek, ilmiy umumlashtirish va mantiqiy 
tahlil usullaridan foydalanildi.

T A H L I L  V A  N A T I J A L A R
Globallashuv jarayonlari sharoitida milliy kapitalning mamlakat sarhadlaridan chiqib, xalqaro miqyosda 

harakat qilishi xalqaro iqtisodiy munosabatlarning asosini tashkil etadi. Xalqaro kompaniyalar — bu milliy 

kapitalni boshqa davlatlarda tadbirkorlik faoliyatini amalga oshirish va maksimal foyda olish maqsadida olib 
chiquvchi subyektlardir.

Bugungi kunda xalqaro kompaniyalarning aksariyati transmilliy korporatsiyalar (TMK) hisoblanib, tashkiliy-
huquqiy shakli boʻyicha konsern koʻrinishiga ega. Ular XIX–XX asr boshlarida kuzatilgan, ishtirokchilari oʻz 
mulkiy mustaqilligini saqlab qolgan kartel, sindikat yoki trestlardan tubdan farq qiladi. Zamonaviy konsern — bu 
turli tarmoqlar va geografik hududlar boʻyicha diversifikatsiyalangan kapitalning yagona mulkdoridir [1].

TMKlar tarkibiy jihatdan ikki qismdan iborat:
a) Bosh (ona) kompaniya: odatda korporatsiyaning milliy mansubligini aniqlaydi va strategik qarorlarni 

qabul qiladi.
b) Xorijiy filiallar (shoʻba korxonalar): bosh kompaniya tomonidan nazorat qilinadigan va uning kapital 

ulushiga ega boʻlgan xorijdagi ishlab chiqarish yoki xizmat koʻrsatish nuqtalari.
Tarixiy fakt va xalqaro tajriba: koʻpmillatli kompaniyalarning ilk yirik namunasi sifatida 1929-yilda Daniyaning 

“Margarin Yuni” va Buyuk Britaniyaning “Lever Brazerz” firmalarining birlashishidan tashkil topgan “Unilever” 
kompaniyasini keltirish mumkin. Bugungi kunda u dunyoning 60 ga yaqin davlatida 500 dan ortiq filiallariga ega 
boʻlib, uning boshqaruvi ikki shtab-kvartira (London va Rotterdam) orqali amalga oshiriladi.

Internatsionalizatsiyani ragʻbatlantiruvchi strategik omillar kompaniyalarning global bozorga chiqish qarori 
tasodifiy boʻlmay, maʼlum iqtisodiy ragʻbatlarga asoslanadi:

a) Tovar ayirboshlash hajmining oshishi ishlab chiqarish quvvatlarini toʻliq ishlatishga va mahsulot birligiga 
toʻgʻri keladigan doimiy xarajatlarni kamaytirishga olib keladi. Bu esa yakuniy foyda miqdorini oshiradi va 
risklarni xalqaro hamkorlar oʻrtasida diversifikatsiya qiladi.

b) Xarajatlarni optimallashtirish: qabul qiluvchi davlatlardagi arzon xomashyo, resurslar va nisbatan past 
ish haqi hisobiga ishlab chiqarish tannarxi pasaytiriladi. Mahalliy firmalar bilan strategik alyanslar tuzish orqali 
yangi texnologiyalarga kirish imkoniyati kengayadi.

c) Tayyor infratuzilmadan foydalanish: xorijiy mamlakatning rivojlangan sanoat bazasi, moliya-kredit tizimi, 
savdo kanallari va logistika infratuzilmasidan tayyor holda foydalanish kapital samaradorligini tezlashtiradi [2].

Milliy kompaniyalardan TMKgacha boʻlgan evolyutsion bosqichlar kompaniyalarning transmilliylashuv 
jarayoni maʼlum bir ketma-ketlikda (bosqichma-bosqich) amalga oshadi.

Birinchi bosqich — shartnomaviy munosabatlar (eksport-import). Bu bosqichda faoliyat bir martalik eksport-
import bitimlari bilan cheklanadi. Hamkorlar bir-birlarining moliyaviy imkoniyatlari va ish uslublarini endi oʻrgana 
boshlaydilar, ishonch darajasi past boʻladi.

Ikkinchi bosqich — uzoq muddatli shartnomalar va konsortsiumlar. Munosabatlar kengayib, 2 yil va undan 
ortiq muddatga moʻljallangan shartnomalar tuziladi. Bunga texnologiya transferi, litsenziya kelishuvlari va 
kapitalni kredit (ssuda) shaklida olib chiqish kiradi.

a) Eksporter uchun foydasi. Savdo bozorlari barqarorlashadi, transport kompaniyalari bilan uzoq muddatli 
kelishuvlar orqali logistika xarajatlari qisqaradi, reklama va mijoz qidirish xarajatlari tejaladi.

b) Importer uchun foydasi. Xomashyo va tovarlar yetkazib berish kafolatlanadi.
c) Konsortsiumlar. Tashqi bozorga yakka oʻzi chiqa olmaydigan kichik va oʻrta kompaniyalarning resurs 

hamda marketing guruhlarini birlashtiruvchi vaqtinchalik ittifoqidir (ayniqsa, agrar sektorda meva, goʻsht va sut 
mahsulotlari savdosida keng tarqalgan) [3].

Uchinchi bosqich — qoʻshma korxonalar (Joint Ventures). Hamkor davlat hududida yangi obyektlar 
qurmasdan, mavjud ishlab chiqarish quvvatlaridan birgalikda foydalanish. Biroq qoʻshma korxonalar koʻpincha 
vaqtinchalik xarakterga ega (oʻrtacha umri — 4 yil). Vaqt oʻtishi bilan strategik jihatdan kuchliroq hamkor 
kuchsizini yutib yuboradi.

Firmalarni birlashtirish qarori oylab davom etadigan hisob-kitoblarni talab qiladi va quyidagi bosqichlarda 
kechadi:

1.	 Harakatlarning strategik rejasini belgilash. 
2.	 Boshqaruv tizimini, shtab-kvartira va ITTKI (ilmiy-tadqiqot va tajriba-konstruktorlik ishlari) markazlari 

joylashuvini kelishish. 
3.	 Aktivlarni xolis baholash. 
4.	 Xodimlar (shtat) tarkibini optimallashtirish [4]. 
Iqtisodiy koʻrsatkich sifatida birlashishning muvaffaqiyatli oʻtganligi operatsiyalar hajmining 10–20 % ga 

oʻsishi hamda xarajatlarning 10–20 % ga kamayishi bilan tavsiflanadi. Transmilliylashuv darajasini baholash 
metodologiyasi. Kompaniyaning xalqaro bozordagi integratsiyalashuv darajasini aniqlash uchun BMTning 
Savdo va taraqqiyot boʻyicha konferensiyasi (UNCTAD) tomonidan tavsiya etilgan Transmilliylashuv indeksi 
qoʻllaniladi. U quyidagi formula yordamida hisoblanadi:

I = (XA/UA + XS/US + XSh/USh) : 3
bu yerda:
I – transmilliylashuv indeksi;

XA – xorijiy aktivlar;
UA – umumiy aktivlar;
XS – xorijiy filiallarning tovar va xizmatlar savdosi hajmi;
US – umumiy tovar va xizmatlar savdosi hajmi;
XSh – xorijiy shtat;
USh – umumiy shtat.
Ushbu indeks qanchalik yuqori (1 ga yaqin yoki foiz hisobida 100 % ga yaqin) boʻlsa, kompaniyaning tashqi 

bozorlarga va global iqtisodiyotga bogʻliqligi hamda undagi mavqeyi shunchalik yuqori hisoblanadi [5].

X U L O S A  V A  T A K L I F L A R
Zamonaviy transmilliy korporatsiyalar shunchaki yirik korxonalar emas, balki global iqtisodiy siyosatni 

belgilovchi subyektlardir. Ularning shakllanishi oddiy eksport munosabatlaridan boshlanib, strategik alyanslar 
va qoʻshma korxonalar orqali yagona transmilliy tizimgacha rivojlanadi. Oʻzbekiston iqtisodiyotining jahon 
bozoriga integratsiyalashuvi ham mahalliy kompaniyalarning transmilliylashuv indeksini oshirishni hamda 
xalqaro huquqiy normalarga qatʼiy rioya qilishni talab etadi.

